
		 Sta pagina la xe stà trascrita, ma la gà ancora da vegner rileta.  


Al Dotor che sbalordio de quel ordegno

     (Che natura matrigna à sempre dà

     In proporzion inversa de l'inzegno

     Compensando cussì chi no ghe n'à)

     Ghe salta l'estro de tor suso un legno

     Per farghelo calar come che và,

     Ma consultando megio la prudenza

     El rispeta del gonzo l'inocenza.

E palpandoghe ben da l'alto al basso

     Quel imenso Oselon da galeria

     Che zà continua a farla da gradasso

     Per cresserghe al Dotor l'ipocondria,

     E duro più d'un marmo e più d'un sasso

     Par che i tasti lo meta in alegria,

     El ghe dise a Tognon, lasselo quieto

     Che no l'è che un riscaldo te prometo.

No far chiacole, tasi e per adesso

     Tirete su le braghe, e no tocarte:

     Ti gà un poca de flogosi nel sesso,

     Ma l'acqua fresca basta per sanarte;

     Co l'acqua el calerà, sguazzite spesso

     E se el torna cussì, torna a sguazzarte.

     L'acqua stua tuto, ti gà tropo fogo

     In do o tre volte el tornerà a so logo.

Violante calda assae del contrabando

     Leva a sto passo da la sfesa el naso

     In testa un bel progeto ruminando

     Per meterse quel bocolo nel vaso.

     Sconde Tognon le furie del so Orlando

     Ma de sconderle a fato no gh'è caso

     Che indurio come un chiodo su la panza

     Gnanca dopo el consulto el gà creanza.

